
Mediterraneoa eta Atlantikoa lotuz 

Gure oporren protagonistak bi izan dira: bizikleta eta urezko kanalak: Midikoa eta Garonakoa. Kanalei jarraituz, Frantziako XIX. mendean ontziak garraiatzeko erabili ohi zuten bide bat egin dugu, Mediterraneoa eta Atlantikoa lotuz. 

Olatz Irazustabarrena 

Sete (Marseilla ondoko herri bat) eta Tolosa (Okzitania) lotzen dituen 240 kilometroko kanala da Canal du Midi, eta Unescok gizateriaren ondare izendatu zuen. Luis XIV. erregetzan Pierre-Paul Riquet ingeniariak egina; 1666an hasi eta 1681ean bukatu zuten. Bertako lanetan 12.000 gizonek parte hartu zuten. 

Itsas garraiorako Iberiar penintsulari Gibraltarko itsasertzetik eman beharreko 3.000 kilometroko bira ekiditea zen kanal horren helburua. 

Horrela ur bide horrekin Mediterraneoa eta Atlantikoa lotzea lortu zuten, baina 1856. urtera arte ez zen gertatu. Hau da, Tolosa eta Bordele elkartzen dituen 193 kilometroko Garonako kanala egin arte. XIX. mende amaieran, trenbidearen etorrerarekin, kanaleko ontzien joan-etorriak jaitsiera nabarmena izan zuen. 

Taldea bost neskaz eta gure bost bizikletaz osatua zegoen. Beharrezko guztia zakutoetan generaman. Trenez iritsi ginen Mediterraneoko itsasertzeko Sete herrira. Bertan Midi kanala ureztatzen duen Bassin de Thau lakua dago; bertatik hasi genuen gure bizikleta martxa partikularra. 

1. ETAPA: Sete- Agde (32,12 km.) Hondartza ondoko errepidean egin genituen lehen kilometroak bizikleta gainean; Mediterraneoa ikusiz. Azkenean, kostata, gauak harrapatu baino lehen Agden kanala topatu eta bertako sirgazko bidera sartu ahal izan genuen. Ilunabar polita genuen eta bertan kanpatu genuen. 

2. ETAPA: Agde- Portiragnes- Beziers- Capestang- Le Somail (73,45 km.) Esan behar da kanalak 7 eta 10 metroko zabalera duela. Bi aldetan zuhaitzez inguratua dago. Antza, hasieran ontziak zaldiz edo idiz tiratzen zituzten eta haiei itzala egitearren landatu zituzten. Baita kanaleko ura eguzkiaz babesteko, ez lurrintzearren. 

Lehenengo pedalkadak ematen hasi bezain laster, ikusi genituen gero bidean askotan igaroko genituen zubiak eta esklusak. Esklusa kanal hauetan dauden sistema ikusgarriak dira. Midi kanalean 63 daude, eta Garonakoan, aldiz, 53. Kanala nahiz eta leku nahiko lauan egina izan, bertako desnibelak gainditzeko bi konportako sistemak daude: hala, ontzia bertan sartu, eta, norabidearen arabera, bi ate horien artean ur maila igo edo jaitsi egiten da. 

Esklusa bakoitzak ondoan etxe polit bat dauka, eta bertan, kasu askotan, esklusa zaintzailea bizi da. Etxebizitza musu truk izaten baitute lanpostuaren truke. Guztira, kanalaren mantenuan, 350 langilek lan egiten dute. Egun esklusa asko argindarrez funtzionatzen dute, nahiz eta eskuz ireki eta itxi beharrekoak ere badauden. Esklusa automatiko hauetan ere esklusa zaintzaileak bere lana dauka: ontzi zirkulazioa zuzendu eta ur maila kontrolatu. Eguraldi txarra dela eta arazoren bat izanez gero, beraiek beti hor behar dute. 

Gure bidea lehen aipatutako zaldi edo idi horien bidea zen. Batzuetan estua eta zuloz ugari, bestetan zuhaitz sustraiez betea, hurrena berriz harriz josia. 

Goiza aurrera zihoala, lehen ontziak ikusi genituen uretan. Batzuk, ertzean aparkatuta, eta besteak, kanalean barrena nabigatzen. Tamaina, kolore eta mota guztietakoak ikusten ziren. Gehienek etxe txikiak ziruditen, bere terrazatxo, lorontzi, bizikleta eta guzti. Alokatzeko aukera ugari daude, eta jende askok aprobetxatzen du posibilitate hau, karabana edo furgoneta batean bidaiatu beharrean. 10 km/h baino azkarrago ezin dute nabigatu, zeren bestela sortuko lituzketen olatuek kanaleko hormak gastatuko lituzkete. 

Bidean herri txiki ugari igarotzen genituen. Bazkaltzeko atseden apur bat hartzen genuen eta gero arratsalde erdi aldera bizikleta aparkatu egiten genuen. Herria ikusi eta egonalditxoa hartzeko. 

Afaldu ondoren herritik gertu gure kanpalekua prestatzen genuen, esterilak eta zakua lurrean bota, eta lotara. 

3.ETAPA: Le Somail- Homps- Carcasona-Saint Roch esklusa (83,32 km) Etapa honetan Homps herritik igaro ginen, bertan 9 esklusa daude, elkarren jarraian, aldapa ederra salbuesteko. 

Carcasona Erdi Aroko herri gazteludunera iristea benetan ederra izan zen. Herri polit eta atsegin honetan, jende andana ikusi ahal izan genuen kanalaren inguruan. 

Gau hartan lo lekurik bereziena suertatu zitzaigun: Carcasonatik 20 kilometrora esklusa ondoko belardia. Gau batez esklusa zaintzaile sentitu ahal izan ginen. 

4. ETAPA: Saint Roch esklusa- Castelnaudary- L'ocean esklusa- Montgiscard- Tolosa (98,34 km.) Egun hartan euria izan genuen bisitan. Bustirako prestakuntza martxan jarri eta bidera. Hala ere, denbora gutxiko kontua izan zen. 

200 kilometro egin eta gero Tolosarako 50 km faltan sorpresa atsegina: bidea asfaltozkoa bihurtu zen. Hori poza! Hankei eragin gabe gindoazela iruditzen zitzaigun. Baina halako iristeko gogo eta gure barreen artean... ezbehartxoa. Bizikleta baten pinoiak puskatu zitzaizkigun. Nahitaez, berandu baino lehen hirira iritsi beharra geneukan mekanikari bat bilatzeko. Orduan, Txomin Perurenari eta bere taldekideei, Tourreko etapa mitiko hartan, imitatuz, denen artean bizkarretik heldu eta erreleboka bizikleta gainean eraman genuen gure taldekidea, 15 kilometro. Ez zitzaigun motza egin. Jendeak harri eta zur begiratzen zigun, modalitate berri bat izango ote zen pentsatuz edo. 

Nola hala iritsi eta bueltaka ibili ondoren hirugarren mekanikari batek, lehenengo ezezkoaren ondoren, azkenean, gutaz errukituta edo, konpondu egin zigun. Ospatzeko, bapo afaldu genuen. 

Midi kanala bukatzen den hirian geunden: Tolosan, harri gorriko hiri dotorean. Benetan bizitzeko hiri interesgarria. Ikasturte garaian milaka ikaslek izaten dute bertan bizileku. 

Gure helburuko lehen zatia bukatutzat eman genuen. Benetan sentsazio berezia izan zen hirira iristea. Hori bai, egia esan hurrengo zatia hasteko, alferkeria apur bat ere bageneukan. Genuen informazioaren arabera, zati onena egin genuen eta Garonako kanalean, baldintza txarragoetan ibili beharko genuen. 

5.ETAPA: Tolosa- Montech- Castelsarrasin- Moissac- Valence d'Agen (96,72 km) Tolosa atzean utzi bezain pronto konturatu ginen, Garonako kanalean askoz ere jende gutxiago ibiltzen zela. Kanala bera ere ez zegoen hain zaindua. Baina hasieran behintzat bidea primeran zegoen eta gu gustura. 

Kanala bere ibilbidean zehar hainbat adarretan zabaltzen da. Horren berri ederki konturatu ginen Montechen herrian. Ezin asmatu. Aurrena kanalaren alde batetik abiatu, eta laster bidea itxita topatu genuen. Gero okerreko kanalean sartu ginen, eta azkenik, galdezka ibili ondoren, bide zuzenarekin aurkitu genuen. 

Valence d'Agenera iritsi eta ezusteko polita: liburuxka baten azalean haur bat Olentzeroz jantzita agertzen zen. Galdetu ondoren, gau hartan egin behar zuten herri antzerkiko protagonistetako bat zen. Pena, baina sarrerarik ez zegoen. 

6. ETAPA: Valence d'Agen- Agen- le Masd'Agenais (82,36 km.) Kanalaren zati honetan apenas ikusten genuen turistarik, gainera urak gero eta zikin itxura handiagoa zuen. Herrien arteko distantziak handiagoak ziren. Ondorioz labore ugari eta baserri dotoreak topatzen genituen bidean. Midikoa ez bezala, Garona kanaleko ura soroak ureztatzeko erabiltzen dute. 

Tolosatik abiatu ginenetik bide osoa asfaltatua topatu genuen, ondorioz gure hasierako beldurrak uxatzen ari ziren. Baina konbentzituta geunden zailena iristear egon behar zuela, ondorioz topatzen geunen txirrindulari guztiei Bordelerainoko bidearen egoerari buruz galdetzen genien. Gainera Midiko zatia baino hobeto seinaleztatua zegoen: bidegurutze edo herri bakoitzean ezkerretik edo eskuinetik hartu behar zen adieraziz. 

Arratsaldean, Le Masd'Agenais herriko plazara iritsi eta zeruak kolore iluna zuela ikustean, gauerako genituen planak aldatu behar genituela ohartu ginen. Ilundu baino lehen aterpea bilatzen saiatu ginen, baina alferrik. Trumoi hotsak gero eta gertuago entzuten genituen. Azkenean, herriko kutxa automatiko bakarreko estalpean jarri ginen ekaitza pasa zain. 

Orduak aurrera egin eta gure nekea handitu ahala, zeruko danbateko hotsak ez ziren lasaitzen, ondorioz lotarako prestatu ginen. Gau hartan adina jende gutxitan etorriko zen kutxa automatikora. Une oro norbait etortzen zen dirua ateratzera eta denei «bonjour» esan beharrean geunden. Ez zen gau motza izan. 

7. ETAPA: Le Masd'Agenais- Castets-en-Dorthe- Langon- Villandraut- Thones c (100,59 km). Goizeko lehen 22 kilometroak egin ostean, kanaleko bidean ezin genuen jarraitu, belarrez estalita baitzegoen. Errepidera irten eta kanala bistaz galduta jarraitu genuen. Baina kosta ahala kosta, gure helburua kanalaren hasierara iristea zen. 20 km egin eta gero Castets-en-Dorthera iritsi ginen. Gure bigarren helburua betetzat genuen. Ospatzeko, bapo gosaldu genuen. 

Indarberritu ondoren, gure hirugarren eta azken helburuan pentsatzen hasi ginen: Atlantikoko kostara nola iritsi. Mapak ongi begiratu ondoren, Langonerantz abiatu ginen, bertan bide berderen bat topatuko genuelakoan. Bidean mahasti eder eta etxe dotoreen artetik igarotzen zen. 

Galdezka, kostalderaino eramango zigun bide berdea topatu genuen. Ordura arte paisaia ikusgarria izan eta gero, nahiko inguru monotonoan sartu ginen. Pinu artean bide zuzen-zuzena . 

8. ETAPA: Thones- Mios- Dune de Pyla- La plage du Petit Niza (Arcachon) (75,42 km). Zortzigarren eta azken etapa. Bide berdeari jarraituz kostaldera iritsi ginen. Ezin esplika genezake gure begien aurrean, zuhaitz artean Dune de Pyla ikusi genuenean zer sentitu genuen: poza, ilusioa... Bizikletak momentu batez begi bistatik galdu eta dunara igo ginen Ozeano Atlantikoa aurrez aurre ikusteko. Gero Petit Niza hondartzan nahitaezko bainua hartu genuen. 

Orduan gure abenturatxoa bukatzear zela, ordura arteko balantzea egin eta hurrengo oporretan pentsatzen hasi ginen. Baina bostok argi geneukan edonora zela ere, bizikleta izango genuela gure bidelagun. 

Guztira 652 km egin genituen Frantzian barrena. Kilometro horietan egindako pedalkaden artean, hainbat lekutatik igaro ginen: paraje zoragarrietatik, herri atseginetatik... Azken finean, boston buruetatik aldi batean joango ez diren oroitzapenak. 

